
35

Lê ô creddeiva d’aveî do laddro a traccia

In Ferrante e un indizio sufficiente

Ne-ô so sguardo, nell’aia da so faccia,

Ne-a so condûta scorsa e ne-a presente;

Scicchè essendose misso a fâghe a caccia,

O l’ha acciappôu in sciö fæto finalmente

Un giorno che ô s’infiava uña forçiña

Ne-a manega de l’abito in cuxiña.


36

Lê ô denunziava subito a-ô guardian;

Che ô çitava davanti a-o gran consesso

Venerando di Paddri a l’indiman:

Là da-e depoxizioîn, che ne-ô processo

Façeiva ô cuxinatto e ô secrestan,

Risultavan a carego do stesso

Furti d’öu e d’argento e fin de seia,

Squage de torce e tocchi de candeia.


37

Questo furto tacciôu de sacrilegio

O fè in tutti uña pescima imprescion,

Scicchè voîva portâlo un fratte vegio

A-ô tribunale de l’inquixizion;

Ma i ciù prudenti giudicavan megio

De fâghe piggiâ ô liscio pe-a raxon,

Che convegniva un tâ provvedimento

Pe no svelâ e magagne do convento.


38

Levâse dunque l'abito, partî,

E andâ subito fêua fù a so sentenza:

Gh’ea dæto tanto pan da no patî

Pe un giorno de cammin da l’astinenza:

E ô lasciavan riguardo all’avvegnî

Do tutto ä discrezion da Provvidenza,

Persuasi che no poiva êse trattôu

Con ciù indulgenza un reo scomunigôu.

